
დეკემბერი, 2023 

პროექტი: „ნდობის აღდგენა ქართველებსა და აფხაზებს შორის“ 

მიხეილ ჯახუა 

აფხაზეთიდან დევნილი მოსახლეობის ჩართულობა კონფლიქტის 
ტრანსფორმაციის პროცესში1 

წინამდებარე დოკუმენტის მიზანია საჯარო წყაროებსა და სხვადასხვა სამშვიდობო პროცესზე 
დაკვირვების შედეგად წარმოვაჩინოთ კონფლიქტის ტრანსფორმაციის პროცესში დევნილთა 
ჩართულობის პერსპექტივისა და მნიშვნელობის შეფასება, რა მნიშვნელობა აქვს და რამდენად 
მისაღებია ან შეიძლება იყოს მისაღები დევნილებისთვის ტრანსფორმაციული მიდგომები. 

დევნილ საზოგადოებაში კონფლიქტის 
ტრანსფორმაციული მიდგომის 
მიმღებლობა  

კონფლიქტებთან დაკავშირებით 
ტრანსფორმაციული მიდგომა ქართულ 
სინამდვილეში შედარებით ახალი 
მოვლენაა და, შესაბამისად, 
მნიშვნელოვანია იმის დანახვა, თუ რა 
დინამიკაა მისი მიმღებლობის მხრივ 
საზოგადოებაში და რამდენად არიან მასში 

1 ნაშრომი მომზადდა ლევან მიქელაძის სახელობის ფონდის მიერ განხორციელებული პროექტის 
„შიდა დიალოგის გაძლიერება კონფლიქტის მშვიდობიანი ტრანსფორმაციისთვის საქართველოში“ 
ფარგლებში. აქ მოყვანილი არგუმენტები და მოსაზრებები ავტორისეულია და შეიძლება არ ასახავდეს 
ფონდის პოზიციას. 

ჩართული მნიშვნელოვანი 
დაინტერესებული ჯგუფები. ერთი ასეთი 
ჯგუფია 1990-იანი წლების დასაწყისში 
აფხაზეთიდან დევნილი მოსახლეობა. 

გამომდინარე იქიდან, რომ იძულებით 
გადაადგილება გულისხმობს ისეთ 
ტრავმულ მოვლენებს, როგორიცაა 
ყოველდღიური რუტინის დარღვევა, 
კუთვნილი საცხოვრებლის დაკარგვა და 
საფრთხე ოჯახური კავშირებისთვის, 

დევნილები საზოგადოების საკმაოდ 
მოწყვლადი ჯგუფია.2 დევნილთა აღქმით, 
როგორც წესი, ძნელად ხდება გამიჯვნა 
კონფლიქტის გადაწყვეტას ან/და 
ტრანსფორმაციას, როგორც საჯარო 
პროცესსა და პირად, პერსონალურ 
საჭიროებებს, ინტერესებს შორის. სწორედ 
ეს არის ერთ-ერთი ფაქტორი, რაც გავლენას 
ახდენს დევნილთა დამოკიდებულებაზე 
ტრანსფორმაციული, სამშვიდობო 
პროცესების მიმართ.  

დევნილები ხშირად  არიან წარმოჩენილი, 
როგორც არათანამშრომლობითი ჯგუფი, 
რომელიც უარყოფს ნებისმიერ სხვა 
გამოსავალს, გარდა დაბრუნებისა. ისინი არ 
არიან აღქმული, როგორც მშვიდობის 
დამყარების ღირებული რესურსი, 
მიუხედავად იმისა, რომ სწორედ 
დევნილებს აქვთ კონფლიქტის 
მშვიდობიანი მოგვარების ინტერესი და 
საჭიროება.3 საზოგადოებაში 
დამკვიდრებული შეხედულებით,  
სამშვიდობო პროცესებთან მიმართებით 
დევნილთა მიზანი, მოლოდინი მარტივ 
ფორმამდე – საკუთარ სახლებში 
დაბრუნებამდე – დადის. ამასთან, „სახლში 
დაბრუნებას“, აქვს ფსიქოემოციური – 
სამართლიანობის განცდის – მნიშვნელობა, 
დევნილობის ადრეულ ეტაპზე კი ის 
უკავშირდებოდა დევნილთა სოციალურ-
ეკონომიკური მდგომარეობის 
გაუმჯობესებას. შესაბამისად, იმ 

                                                           
2 საქართველოს ტერიტორიაზე კონფლიქტების შედეგად იძულებით გადაადგილებული პირების 
წინაშე არსებული გამოწვევები საცხოვრებლის ჭრილში,  Regional Dialogue (http://regional-
dialogue.com/idp-housing-23/) 
3 Eliko Bendeliani, „Aspects of socio-economic challenges experienced by internally displaced persons in 
Georgia, in: Transforming conflicts in Georgia: Strive for lasting peace, Caucasus House, 2021, pp.41-42 

დევნილებისთვის, რომელთა სოციალური 
მდგომარეობა არ არის გაუმჯობესებული 
ან/და ვინც ნაკლებად არიან 
ინტეგრირებული მიმღებ საზოგადოებაში, 
ზემოხსენებული ხედვა კვლავ 
აქტუალურია და ხშირად განაპირობებს 
სამშვიდობო საქმიანობასთან მათ 
დამოკიდებულებას. 

აფხაზეთიდან დევნილთა 
დამოკიდებულება კონფლიქტის 
გადაჭრისა და „მშობლიურ სახლებთან“ 
დაკავშირებით კარგად ჩანს „სოციალური 
სამართლიანობის ცენტრის“ კვლევაში, 
რომლის მკვლევრებთან საუბრისას 
რესპონდენტები ძალიან ხშირად 
ახსენებდნენ სამომავლო გეგმებს, თუ რას 
გააკეთებენ პირველს, როცა 
დაბრუნდებიან.  

კვლევის ყოველ რესპონდენტს სჯერა, რომ 
აუცილებლად დაბრუნდება მშობლიურ 
სახლში. მიუხედავად შეცვლილი 
რეალობისა და მიუხედავად იმისა, რომ 
მათ ნაწილს დევნილობაში უფრო მეტი 
წელი აქვს გატარებული, ვიდრე 
აფხაზეთში, მათი მოგონებები და შინ 
დაბრუნების სურვილი მაინც არ ნელდება. 
თითოეული მათგანი იაზრებს, რომ 
დაბრუნების შემთხვევაში შეცვლილი 
რეალობა დახვდება – შეცვლილი 
დამოკიდებულებები, შეცვლილი 
ადამიანები და შეცვლილი სახლები. იმასაც 
იაზრებენ, რომ აფხაზეთში დაბრუნებით 

მოუწევთ ყველაფერზე უარი თქვან, რაც აქ 
„ააშენეს“, თუმცა, ეს მაინც არ აფერხებს მათ 
სურვილს დაბრუნდნენ აფხაზეთში. 
დევნილებისთვის აფხაზური სახლი 
იდეალურია არა იმდენად მატერიალური 
თვალსაზრისით, რამდენადაც მისი 
სოციალური დატვირთვით. ამრიგად, 
მატერიალურობა ნაკლებად 
მნიშვნელოვანია, ვიდრე თავად იდეა; 
დაკარგული სახლის იდეა, რომელიც 
წარსულთან და ნოსტალგიასთან 
ასოცირდება.4 

კონფლიქტის დარეგულირებასა და 
ტრანსფორმაციასთან დევნილთა 
დამოკიდებულებას ხშირ შემთხვევაში 
განაპირობებს ის მოლოდინი და 
საზოგადოებრივი განწყობა, რაც ამა თუ იმ 
პერიოდში პოლიტიკური ელიტისგან იყო 
ნაკარნახევი. პოლიტიკური პარტიების 
ძირითადი დაპირება წლების 
განმავლობაში, განსაკუთრებით 2008 წლის 
აგვისტოს ომამდე, მოკლე, განჭვრეტად 
ვადაში ტერიტორიული მთლიანობის 
აღდგენასა და დევნილთა დაბრუნებას 
ეხებოდა. შესაბამისად, ეს დაპირებები 
დევნილთა თემში ქმნიდა აღქმას, რომ 
კონფლიქტებთან მიმართებით მიმდინარე 
პოლიტიკური თუ სხვა სახის პროცესების 
შედეგად, შედარებით მოკლე ვადაში 
შეიძლებოდა ტერიტორიული 
მთლიანობის აღდგენა და შინ დაბრუნება. 

                                                           
4 საკუთარი სახლის დაკარგვა და ცხოვრება „სხვის სახლში“ - თბილისი მცხოვრები აფხაზეთიდან 
დევნილების გამოცდილება  - სოციალური სამართლიანობის ცენტრი  
(https://socialjustice.org.ge/ka/products/sakutari-sakhlis-dakargva-da-tskhovreba-skhvis-sakhlshi-tbilisi-
mtskhovrebi-afkhazetidan-devnilebis-gamotsdileba)    

5 ნათია ჭანკვეტაძე, კონფლიქტის ტრანსფორმაცია ქართულ-აფხაზურ და ქართულ-ოსურ 
კონტექსტში: იდეიდან ქმედებამდე, ლევან მიქელაძის სახელობის ფონდი,  2020 , გვ. 8.  

ამრიგად, დევნილთა დაბრუნებასთან 
დაკავშირებით ასეთმა ტრაფარეტულმა და 
აბსტრაქტულმა ხედვამ ზოგადად 
კონფლიქტის დარეგულირების პროცესის 
მიმართ არარეალისტური მოლოდინი 
ჩამოაყალიბა, რასაც უკანასკნელ პერიოდში 
ასევე დაემატა ნიჰილიზმი სამშვიდობო 
პროცესების მიმართ.  

ასეთი განწყობების გათვალისწინებით, 
განვიხილოთ, რას გულისხმობს და რას 
სთავაზობს დევნილ თემს 
ტრანსფორმაციული მიდგომა. თუ 
მოვიხმობთ კონფლიქტის 
ტრანსფორმაციის მიღებულ განმარტებას, 
კონფლიქტის ტრანსფორმაციის არსი 
კონფლიქტში ჩართულ 
ადამიანებს/ჯგუფებს შორის 
ურთიერთობების იმგვარი ცვლილებაა, 
რომლის შედეგადაც მხარეებს შორის 
თანამშრომლობითი 
ურთიერთდამოკიდებულება ყალიბდება. 
განმარტებიდან გამომდინარე, 
კონფლიქტის ტრანსფორმაციაზე მუშაობა 
მოიცავს როგორც საზოგადოების 
(ქართულ, აფხაზურ, ოსურ) შიგნით 
განსახორციელებელ საქმიანობას, ისე 
მხარეებს შორის ურთიერთქმედების დროს 
საჭირო ცვლილებებს.5 

ტრანსფორმაციული მიდგომების ამგვარი 
ინტერპრეტაცია ეფუძნება იმ 

https://socialjustice.org.ge/ka/products/sakutari-sakhlis-dakargva-da-tskhovreba-skhvis-sakhlshi-tbilisi-mtskhovrebi-afkhazetidan-devnilebis-gamotsdileba
https://socialjustice.org.ge/ka/products/sakutari-sakhlis-dakargva-da-tskhovreba-skhvis-sakhlshi-tbilisi-mtskhovrebi-afkhazetidan-devnilebis-gamotsdileba
https://socialjustice.org.ge/ka/products/sakutari-sakhlis-dakargva-da-tskhovreba-skhvis-sakhlshi-

მოცემულობას, რომ არარეალისტურია 
არსებული კონფლიქტების მშვიდობიანი, 
მოკლევადიანი გადაწყვეტა. 
ამავდროულად, გრძელვადიან 
პერსპექტივაში კონფლიქტის მშვიდობიანი 
გადაწყვეტისთვის აუცილებელია სტატუს-
კვოს შეცვლა არსებული რეალობის, 
ხალხის გამყოფი ხაზის სხვადასხვა მხარეს 
გადანაწილების გათვალისწინებით, რათა 
ხელი შეეწყოს მათ შორის ცივილიზებული 
ურთიერთობების დამყარებას, რამაც უნდა 
შეცვალოს არსებული სრული ჩაკეტილობა. 
შესაბამისად, კონფლიქტის 
ტრანსფორმაციის ამოცანა არ არის 
მოკლევადიანი და არ გულისხმობს 
ადამიანთა განსახლების არსებული 
კონფიგურაციის შეცვლას. 

ტრანსფორმაციულ მიდგომებში 
დევნილთა ჩართულობის ინტერესი და 
მათი მხრიდან ამ პროცესის მხარდაჭერა 
ასევე დამოკიდებულია იმაზე, თუ როგორ 
გავიგებთ კონფლიქტის ტრანსფორმაციის 
პროცესს, როგორც აუცილებლად ორმხრივ, 
პროპორციულად მიმდინარე პროცესს თუ 
საწყის ეტაპზე დისპროპორციულ 
მიდგომას – მხოლოდ ქართულ მხარეს, 
ქართულ საზოგადოებაში გარდატეხის 
შეტანისკენ მიმართულ ძალისხმევას.  

ქართულ მხარეს, როგორც ქართულ-
აფხაზური და ქართული-ოსური 
კონფლიქტების „ძლიერ“ მხარეს, 
კონფლიქტის ტრანსფორმაციის უფრო 
დიდი ინტერესი აქვს და ცხადია, საწყის 
ეტაპზე შიდა ქართულ საზოგადოებაშიც 
უფრო დიდია რესურსი, რომ იმ 
ხელშეწყობის მიმღებლობა ჰქონდეს, რაც 
კონფლიქტის ზონაში ამჟამად მცხოვრებ 

ხალხს (აფხაზური და ოსური 
საზოგადოებისთვის) ქართულ მხარეს 
არსებული შესაძლებლობებითა და 
რესურსებით სარგებლობით მიეცემა, თან – 
ორივე მხარეს არსებული ინტერესთა 
ჯგუფებისთვის (მათ შორის 
დევნილებისთვისაც) ერთნაირი 
შესაძლებლობების გახსნის გარეშე. 

შესაბამისად, იმისათვის, რომ დევნილები 
დაინტერესდნენ ტრანსფორმაციული 
მიდგომით, მნიშვნელოვანია მათთვის 
არააბსტრაქტულ მომავალში გამოიკვეთოს 
ცვლილებების ის შესაძლებლობა,  რაც მათ 
სამართლიანობის აღდგენის განცდას 
გაუჩენს და ამ პროცესში მათ პოზიტიურ 
როლსა და მნიშვნელობას წარმოაჩენს. 
ტრანსფორმაციის პროცესის შესახებ 
სიღრმისეული ინფორმაციის მიწოდების 
გარეშე შესაძლოა მათ დიდ ნაწილში 
შეიქმნას შთაბეჭდილება, რომ ეს მიდგომა 
წარმოადგენს მათი „დაბრუნების“ 
პრობლემის გადაჭრის გამომრიცხველ, 
ალტერნატიულ მიდგომას, რომელიც 
გულისხმობს მხოლოდ არსებული 
რეალიების გათვალისწინებით სტატუს-
კვოს ფარგლებში მოქმედების პროცესს.  

ტრანსფორმაციული მიდგომის მიმართ 
სკეპტიციზმს შესაძლოა ხელი შეუწყოს იმ 
გარემოებამაც, რომ ზემოთ ნახსენები 
სხვადასხვა პერიოდის საჯარო 
პოლიტიკურ დაპირებებში ნაკლებად 
ფიგურირებდა ხედვა იმისა, თუ როგორი 
იქნებოდა კონფლიქტების გადაწყვეტამდე 
ან/და შემდეგ სახლში დაბრუნებული 
დევნილი თემისა და იქ დამხვდურ 
აფხაზურ/ოსურ საზოგადოების 
თანაცხოვრება. შესაბამისად, არ არის 

აღქმული, თუ რა პასუხისმგებლობა ან 
როლი აქვს მთელ ამ პროცესში თავად 
დევნილ თემს, რომელიც საზოგადოების, 
პოლიტელიტის და ხშირად საკუთრივ 
შიდა დისკუსიებშიც სამშვიდობო 
პროცესების ობიექტად უფრო განიხილება, 
ვიდრე ტრანსფორმაციის რესურსად. 

ცხადია, დევნილთა თემი არ უნდა 
წარმოვიდგინოთ, როგორც ერთგვაროვანი 
ჯგუფი. შესაბამისად, მათი ჩართულობა 
სამშვიდობო პროცესებში დამოკიდებული 
იქნება მიმღებ საზოგადოებაში მათი 
ინტეგრაციის დონეზე და მათ სოციალურ-
ეკონომიკურ მდგომარეობაზე. 
მიუხედავად იმისა, რომ დევნილთა თემის 
ზოგიერთი წევრი სისტემატურად 
მონაწილეობს სამშვიდობო ფორმატებში, 
კონფლიქტის მოგვარების პროცესში 
დევნილები მაინც არ არიან ფართოდ 
ჩართული.6 

კონფლიქტის ტრანსფორმაცია 
გულისხმობს ცვლილებების მიღწევას, მათ 
შორის ინდივიდუალურ დონეზეც. 
ინდივიდუალურ დონეზე 
ცვლილებებისთვის საჭიროა 
საზოგადოებებს შიგნით მუშაობა. კერძოდ, 
კრიტიკულადაა გადასახედი, 
გასაანალიზებელი და შესაცვლელი 
დამოკიდებულებები, დისკურსი და 
ინფორმაცია, რომელსაც საზოგადოება 
იღებს კონფლიქტისა და მასში ჩართული 
მეორე მხარის შესახებ.7  

ძალადობრივ წარსულზე მუშაობა ქართულ 
და აფხაზურ მხარეებს შორის 

ურთიერთობის ნორმალიზების ერთ-ერთ 
მნიშვნელოვან საკითხად რჩება. ქართულ-
აფხაზურ კონფლიქტში ორივე მხარეს აქვს 
წარსულის შეფასების საკუთარი 
ნარატივები. ეს შერიგების პროცესს 
საგრძნობლად ართულებს. 
ინდივიდუალურ დონეზე კონფლიქტის 
ტრანსფორმაციის პროცესის კარგი 
მაგალითი იყო „ბერგჰოფის პროცესი“, 
რომლის ფარგლებშიც მიმდინარეობდა 
თაობათა შორის დისკუსიის პროცესი 
ისტორიისა და წარსულის შესახებ 
(როგორც აფხაზურ, ასევე ქართულ მხარეს), 
სადაც თვითკრიტიკულად განიხილავდნენ 
და კითხვებს სვამდნენ საზოგადოებაში 
დამკვიდრებულ ტრადიციული, 
სტერეოტიპული ნარატივების შესახებ. 

პროცესის ფარგლებში გამართული 
სადისკუსიო შეხვედრები დაფუძნებული 
იყო კონფლიქტის ორივე მხარეს ჩაწერილ 
ბიოგრაფიულ ინტერვიუებზე. ამ 
ინტერვიუების უმეტესობა აღებული იყო 
სწორედ კონფლიქტით 
დაზარალებულებისგან, მათ შორის, 
დევნილებისგან.  რესპონდენტი 
დევნილების ინტერვიუების ანალიზი 
გვიჩვენებს, რომ მათი ბიოგრაფიულ 
ინტერვიუებში ისტორიის გადმოცემისას 
ნაკლებადაა ხისტი, ბრალმდებელი 
პოზიციონირება. ხშირად ისინი 
ცდილობდნენ არ დაეზიანებინათ 
პროცესი, მათი სათქმელი ყოფილიყო 
ტრანსფორმაციისთვის ხელშემწყობი. 
ამდენად, იმ შემთხვევაში, როდესაც ჩნდება 
მათი ჩართულობის სივრცე, დევნილები, 

როგორც კონფლიქტის ტრანსფორმაციით 
დაინტერესებული აქტორები, ცდილობენ 
ხელი შეუწყონ ამ პროცესს და გრძნობენ 
შესაბამის პასუხისმგებლობას. 

ტრანსფორმაციის, როგორც განყენებული 
პროცესის მიმართ დამოკიდებულება და 
ასევე ის, თუ რამდენად ტრანსფორმირდება 
მათი შეხედულებები და რამდენად 
შეუძლიათ ნეიტრალური პოზიციონირება, 
იცვლება დევნილთა ასაკის მიხედვით. 
უფროსი თაობის დევნილებს 
კონფლიქტური რეგიონების მიმართ აქვთ 
უფრო ნოსტალგიური დამოკიდებულება, 
ასევე როგორც კონფლიქტის გამწვავების 
პროცესის შემსწრეები, ზოგჯერ რჩებიან 
მტკიცებით, შეჯიბრების პოზიციებზე და 
უჭირთ ნეიტრალური ადგილის დაჭერა, 
რაც გარკვეულწილად ართულებს მათ 
მონაწილეობას სამშვიდობო პროცესებში. 
მეორე მხრივ, მათ აქვთ პერსონალური 
ურთიერთობის, მშვიდობიანი 
თანაარსებობის გამოცდილება 
კონფლიქტის მეორე მხარესთან, რაც 
მნიშვნელოვანი სამშვიდობო რესურსია. 
ხოლო დევნილების ახალგაზრდა თაობა, 
ერთი მხრივ, გამოირჩევა მეორეული 
ტრავმითა და უფრო მეტად ექცევა ცრუ 
პატრიოტული რადიკალიზმის გავლენის 
ქვეშ, მაგრამ, მეორე მხრივ, მათთან უფრო 
მეტია პრაგმატული და ემოციებისგან 
თავისუფალი ჩართულობის 
შესაძლებლობა. 

CRRC-საქართველოსა და კავკასიური 
სახლის მიერ ჩატარებული 

ახალგაზრდების სამოქალაქო და 
პოლიტიკური ჩართულობისა და 
მშვიდობის მშენებლობაში 
მონაწილეობის კვლევის 
შედეგები აჩვენებს, რომ საქართველოში 
ახალგაზრდები მხარს უჭერენ სწორედ 
მშვიდობიან პოლიტიკას. კვლევის 
ფარგლებში ქართველი ახალგაზრდების 
აბსოლუტურმა უმრავლესობამ (95%) 
განაცხადა, რომ ისინი ემხრობიან 
კონფლიქტის მოგვარებას მოლაპარაკებით 
და არა – ძალის გამოყენებით.  
ახალგაზრდების ასეთი განწყობა 
მნიშვნელოვანი რესურსია.8 თუმცა, 
სამწუხაროდ, სხვა კვლევებიც 
ადასტურებს, რომ ახალგაზრდებს, მათ 
შორის დევნილებს, უფროსი თაობისგან 
განსხვავებით, არ გააჩნიათ სოციალური 
კავშირები გამყოფი ხაზის მიღმა 
საზოგადოებასთან და ნაკლებად არიან 
გათვითცნობიერებული კონფლიქტის 
არსში. 

კონფლიქტის ტრანსფორმაციის პროცესში 
დევნილთა უფრო აქტიურ ჩართულობის 
ხელშემშლელი ფაქტორები 

 სტერეოტიპული დამოკიდებულება 
დევნილთა მიმართ 

დევნილთა თემი ხშირად განიხილება 
მხოლოდ, როგორც ტრავმირებული, 
კონფლიქტით დაზარალებული ჯგუფი და 
წლების განმავლობაში ურყევად არის 
შენარჩუნებული მათ მიმართ 
სტერეოტიპული დამოკიდებულება. 
მიუხედავად მათი ნაწილის ინტეგრაციისა 

https://caucasusbarometer.org/en/ch2021ge/codebook/
https://caucasusbarometer.org/en/ch2021ge/codebook/

მიმღებ საზოგადოებაში და ნაწილობრივ 
სოციალურ-ეკონომიკური მდგომარეობის 
გაუმჯობესებისა, ისინი ხშირად 
მედიასივრცეში წარმოჩენილი არიან, 
როგორც ნახევრად ჩამონგრეულ შენობებში 
შეჭრილი, მხოლოდ პრობლემებზე 
მოლაპარაკე ჯგუფი, რომელსაც თითქოს არ 
შეუძლია საკითხზე რაციონალური 
მსჯელობა და საკუთარი, პირადი 
ინტერესების მიღმა გახედვა.  

დევნილთა მიმართ სტერეოტიპულ 
დამოკიდებულებას ამყარებს სხვადასხვა 
დროს მომზადებული სიუჟეტები თუ 
მედიაპროდუქტები. მაგალითად, წლების 
წინ გამოსული პროპაგანდისტული 
ვიდეოკლიპი „გამარჯობა, აფხაზეთო, 
შენი“9, სადაც თითქოს აღწერილია 
დევნილთა აფხაზეთში დაბრუნების სცენა, 
თუმცა რეალურად მასში მოცემულია 
დევნილთა დროებითი საცხოვრებლიდან 
გასვლის სცენები, იმავე ფორმითა და იმავე 
მძიმე მატერიალურ მდგომარეობაში, 
როგორშიც მათ მოუწიათ საკუთარი 
საცხოვრებლის დატოვება. ამავეს თქმა 
შეიძლება 2023 წელს გამოსულ მხატვრულ 
ფილმზე „იარე ლიზა“, რომელმაც 
საზოგადოებაში არაერთ დისკუსიას 
დაუდო საფუძველი. ფილმი, რომელიც 
ზემოხსენებული ვიდეოკლიპიდან 16 წლის 
შემდეგ გამოვიდა, დევნილებს კვლავ 
სტერეოტიპულად წარმოაჩენს, როგორც 
საზოგადოების პრობლემურ ჯგუფს 
(მოჩხუბარი, მყვირალი ტრავმირებული 
პერსონაჟები), სადაც კონცენტრირებული 

                                                           
9 https://www.youtube.com/watch?v=Wn-7WXjG6uw   
10 ფილმის პრემიერა გაიმართა მიმდინარე წლის სექტემბერ-ოქტომბერში. ფილმის მიმართ მასმედიასა 
და სოციალურ ქსელებში საზოგადოების ცხოველი ინტერესი გამოვლინდა. 

არიან მხოლოდ საკუთარი პრობლემების 
წარმოჩენაზე და არ არიან ნაჩვენები, 
როგორც კონფლიქტის დარეგულირებით 
დაინტერესებული ადამიანები.10 

ამდენად, საზოგადოებაში მყარად არის 
დამკვიდრებული დევნილთა 
სტერეოტიპული სახე, რისი 
გათვალისწინებითაც ერთგვარად 
ჩამოყალიბებულია მათთან 
ურთიერთობის ფორმები, რაც ხელს 
უშლის დევნილთა პირად 
ტრანსფორმაციასა და მათ უკეთესად 
მონაწილეობას სამშვიდობო პროცესებში. 

 დევნილების ტრავმების 
ინსტრუმენტალიზაცია და 
წარსულის არგადააზრება 

ტრანსფორმაციული პროცესებისთვის 
ხელშესაწყობად დევნილთა ჩართულობას 
აფერხებს მათ პერსონალურ ტრავმებთან 
მუშაობის ნაკლებობა და ხშირ შემთხვევაში 
მათი ტრაგიკული გამოცდილების, 
ტრავმული მეხსიერების გამოყენება 
ტრანსფორმაციული პროცესების არა 
ხელშეწყობისთვის, არამედ პრობლემის 
აქტუალობისა და ტრაგიზმის მასშტაბის 
წარმოსაჩენად. ამგვარი პრაქტიკა 
ზოგიერთ შემთხვევაში გამოიყენება 
პოლიტიკური მიზნებისთვის და 
მიმართულია არა ტრავმებთან 
გამკლავებისკენ, არამედ დევნილებში და 
მათი ისტორიების გამოყენებით 
საზოგადოებაში კონფლიქტის მეორე 

https://www.youtube.com/watch?v=Wn-7WXjG6uw

მხარის მიმართ ბრაზის 
კულტივირებისთვის. 

 დევნილების ტრანსფორმაციის 
შემაფერხებელ ფაქტორად 
განხილვა  

ზოგჯერ დევნილები გამოყენებული არიან 
ტრანსფორმაციის შემაფერხებელ 
ფაქტორად, რისი მიზეზიც, ერთი მხრივ, 
არის წინასწარ შექმნილი მცდარი აღქმა 
სამშვიდობო თუ ტრანსფორმაციული 
პროცესებიდან დევნილთა მოლოდინის 
მიმართ (მაგ.: „შინ დაბრუნება“), მეორე 
მხრივ კი, კონფლიქტის დარეგულირების 
ხედვის არ არსებობა. შესაბამისად, 
დევნილებს, როგორც დაინტერესებულ 
ჯგუფს, ან იმისთვის იყენებენ, რომ თავი 
აარიდონ ტრანსფორმაციულ მიდგომებს 
(იმიზეზებენ, თითქოს დევნილები 
შეიძლება ამ პროცესების წინააღმდეგი 
იყვნენ), ან როგორც შესაძლო 
მოწინააღმდეგე ჯგუფს,  საერთოდ არ 
რთავენ ამგვარ პროცესებში და ერთგვარად 
რიყავენ. ხშირად გაბედული 
ტრანსფორმაციული ნაბიჯების 
შესაფერხებლად ხდება დევნილების 
მდგომარეობითა და რაოდენობით 
მანიპულირება. 

 დევნილთა სოციალურ-
ეკონომიკური მდგომარეობა 

დევნილთა შორის ტრანსფორმაციული 
მიდგომების მიმღებლობაზე გავლენას 
ახდენს მათი ყოფითი, სოციალური 
საჭიროებები. საქართველოში მიმდინარე 
                                                           
11 https://www.moh.gov.ge/ka/703/  
12 საცხოვრებლის მოლოდინში მყოფი დევნილი ოჯახები: 2017-2021 წლების სახელმწიფო პოლიტიკა,    
IDFI, https://idfi.ge/ge/idp_families_in_georgia_and_state_policy_in_2017_2021 

მონაცემებით, 286 442 დევნილია 
რეგისტრირებული, რაც 92079 ოჯახია.11 

2022 წლის მონაცემებით, დევნილი 
ოჯახების დაახლოებით 50% (45 903 ოჯახი) 
ჯერაც არ არის 
უზრუნველყოფილი  გრძელვადიანი 
საცხოვრებელი ფართით.12 

დევნილების ასეთი მდგომარეობა, ერთი 
მხრივ, სახელმწიფო ინსტიტუციებსა და 
პოლიტიკურ აქტორებს უბიძგებს, რომ 
ძირითადად ხელი შეუწყონ მათ 
(დევნილთა) სოციალური პრობლემების 
მოგვარებასა და დროებით საცხოვრებელ 
გარემოში მათ ინტეგრაციულ პროცესებს, 
ხოლო მეორე მხრივ, თავად დევნილი 
საზოგადოების ნაწილს  აფერხებს 
აქტიურად მიიღოს მონაწილეობა 
სამშვიდობო პროცესებში და სამშვიდობო 
პროცესებში საკუთარი ჩართულობის 
აუცილებლობაზე გაამახვილონ 
ყურადღება. 

ამასთან, არც შერიგების პოლიტიკის 
შემუშავების პროცესშია 
გათვალისწინებული დევნილთა 
სრულფასოვანი მონაწილეობა. დევნილთა 
განმარტებით, განსხვავებით დევნილთა 
სტრატეგიაზე მუშაობის პროცესისგან, 
მათი მონაწილეობა სამშვიდობო 
პოლიტიკაზე მუშაობის პროცესში 
გაურკვეველია. ასევე დაბალია მათი 
ინფორმირებულობა და ჩართულობა 
მიმდინარე სამშვიდობო პროცესებში, მათ 

https://www.moh.gov.ge/ka/703/

შორის, ჟენევის მოლაპარაკებების 
პროცესში.13 

გარდა ამისა, ყოველდღიური ყოფითი 
პრობლემები სხვანაირად აყალიბებს 
საზოგადოებრივ, მათ შორის დევნილთა, 
პრიორიტეტებს. ჩნდება ალბათობაც, რომ 
კონფლიქტების ტრანსფორმაცია 
დაუკავშირონ საკუთარი სოციალური 
ყოფის გაუმჯობესების შესაძლებლობას და 
ამან ტრანსფორმაციული მიდგომის, 
როგორც დროში გაჭიანურებული 
პროცესის მიმართ ანტაგონისტური 
დამოკიდებულება გამოიწვიოს. 

 ნიჰილიზმი და კონფლიქტის 
ტრანსფორმაციის შესახებ 
ინფორმაციის ნაკლებობა 

წლების განმავლობაში კონფლიქტების 
მოუგვარებლობამ დევნილ თემში 
სამშვიდობო პროცესების მიმართ 
ნიჰილისტური დამოკიდებულება გააჩინა. 
ზემოთ ვახსენეთ ცრუ, არარეალისტური 
დაპირებები, რომლებმაც სამშვიდობო 
პროცესების მიმართ ჯერ გადაჭარბებული 
მოლოდინი შექმნეს და შემდგომ – 
იმედგაცრუება, რაც უარყოფითად 
მოქმედებს ტრანსფორმაციის პროცესში 
ჩართულობის სურვილსა და 
დამოკიდებულებაზე.  

როგორც სახელმწიფო, ისე 
საზოგადოებრივ დონეზე მიმდინარე 
დიალოგის პროცესების შესახებ 
ინფორმაციის არასაჯაროობა 
საზოგადოებას ამ პროცესების მიმართ 

                                                           
13 Eliko Bendeliani, დასახ. ნაშრ., გვ. 41-42 
14 Eliko Bendeliani, დასახ. ნაშრ., გვ. 41-42 

უნდობლობას უჩენს,  განსაკუთრებით 
დევნილებს, რომლებიც დახურულ 
პროცესებში ზოგჯერ საკუთარი 
ინტერესების დაზიანების საფრთხეს 
ხედავენ. 

ტრანსფორმაციულ პროცესში დევნილთა 
ჩართულობის მიზანშეწონილობა  

მართალია, დევნილები არ არიან ერთ 
მთლიან თემად ჩამოყალიბებული, მაგრამ 
რამდენადაც მათ ხან განიხილავენ, 
როგორც კონფლიქტის ტრანსფორმაციის 
ობიექტებს და იშვიათად – როგორც 
სუბიექტებსაც, ხალხს, ვინც 
დაინტერესებულია ამ პროცესით და 
ამავდროულად არის ტრანსფორმაციული 
პროცესის უნიკალური წყარო, რამდენადაც 
სწორედ მათ აქვთ როგორც მშვიდობიანი 
თანაარსებობით, ისე დაშვებული 
შეცდომებით მიღებული პირადი 
გამოცდილება. 

დევნილებს აქვთ აფხაზებთან და ოსებთან 
თანაცხოვრების გამოცდილება, ისინი 
ჯერაც ინარჩუნებენ სოციალურ კავშირებს 
გამყოფი ხაზების მეორე მხარეს მცხოვრებ 
ხალხთან და აქვთ ქართველების, 
აფხაზებისა და ოსების მშვიდობიანი 
თანაცხოვრებისა და ერთმანეთთან 
კონფლიქტის შესახებ ცოცხალი 
მეხსიერება, ამდენად, მათ ყველაზე კარგად 
ესმით როგორი მგრძნობიარეა ეს 
საკითხები.14 

ტრანსფორმაციის პროცესი არ იქნება 
წარმატებული, თუ მასში აქტიურად არ 

ჩაერთვება დევნილთა თემი, რადგან 
ქართული საზოგადოების ეს ჯგუფი 
ყველაზე მეტად დაინტერესებულ ჯგუფად 
აღიქმება ორივე საზოგადოებაში – 
ქართულშიც და კონფლიქტის მეორე 
მხარესაც. 

გამოცდილება აჩვენებს, რომ საჯარო 
დისკურსში, როგორც წესი, სწორებაა 
დევნილთა მოსაზრებებზე, მათ 
ჩართულობასა და პოზიციაზე ამა თუ იმ 
ინიციატივასთან დაკავშირებით. 
კონფლიქტის ზონებში უსაფრთხოებით 
ყველაზე მეტად დაინტერესებული პირები, 
როგორც ქართულ, ისე აფხაზურ 
საზოგადოებაში, საკუთარი 
ინტერესებიდან გამოდიან. ამდენად, 
ყველაზე მნიშვნელოვანი და აქტუალურია 
დევნილთა თემის შეხედულება 
კონფლიქტზე და სწორედ დევნილთა 
ჩართულობამ უნდა უბიძგოს 
საზოგადოების დანარჩენ წევრებსაც, ხელი 
შეუწყონ კონფლიქტის ტრანსფორმაციას. 

ის, რომ დევნილები საკმარისად არ არიან 
ჩართული სამშვიდობო პროცესში, 
რამდენიმე ფაქტორით არის 
განპირობებული: ერთი, რომ თითქოს 
დევნილთა ჩართვა დიალოგის ფორმატში 
გარკვეულ დისკომფორტს შეუქმნის მეორე 
მხარეს; მეორე, რომ არსებობს შიში, რომ 
დევნილთა ჩართვამ შესაძლოა საფრთხე 
შეუქმნას პროცესს.15 

აღსანიშნავია, რომ ტრანსფორმაციის 
პროცესში დევნილთა არჩართვა უფრო 
უარყოფითად იმოქმედებს და შეიძლება 
მეტად დააფრთხოს აფხაზური 

                                                           
15 Eliko Bendeliani, იქვე.  

საზოგადოების წარმომადგენლები, ვიდრე 
დევნილთა აქტიურმა ჩართულობამ. 
ლოგიკურია, რომ უძრაობის 
მდგომარეობიდან საკითხის დაძვრით, 
კონფლიქტის მშვიდობიანი გადაწყვეტითა 
და კონფლიქტის ზონებში უსაფრთხო 
გარემოს შექმნით დაინტერესებული 
პირები აფხაზებთან/ოსებთან ერთად 
სწორედ დევნილები არიან. დევნილთა 
მონაწილეობის გარეშე ტრანსფორმაციული 
პროცესების მიმდინარეობამ დიალოგის 
მეორე მხარეს ყოველთვის შეიძლება 
გააჩინოს განცდა, რომ ტრანსფორმაციულ 
პროცესს მხარს უჭერს და მასში 
მონაწილეობს საზოგადოების მხოლოდ 
გარკვეული ნაწილი, ხოლო ამ საკითხთან 
მიმართებით ყველაზე მნიშვნელოვანი 
ჯგუფი, დევნილები, კვლავ იმ კლასიკური 
სტერეოტიპული სახით რჩებიან, 
როგორადაც მყარად გამჯდარი აფხაზური 
თუ ქართული  ნარატივი და წარმოდგენები 
ხედავდა. 

ამდენად, ტრანსფორმაციული მიდგომების 
დამკვიდრების საწყის ეტაპზევე 
მნიშვნელოვანია დევნილთა ჩართულობა 
და მათი აღქმა, როგორც ტრანსფორმაციის 
უნიკალური რესურსისა.  

 დევნილთა ჩართულობის 
უზრუნველსაყოფად რეკომენდებული 
ნაბიჯები 

ტრანსფორმაციულ პროცესებში 
დევნილთა პოზიტიური ჩართულობის 
უზრუნველსაყოფად რეკომენდებულია 
შემდეგი ნაბიჯების გადადგმა: 



                                      

11 
 

რეკომენდაცია სახელმწიფო უწყებებს: 

o უზრუნველყონ სამშვიდობო 
საკითხებზე სტრატეგიის 
შემუშავების პროცესში დევნილთა 
სათემო ჩართულობა, მათ შორის, 
სათემო დონეზე შეხვედრებისა და 
დისკუსიების ხელშეწყობის გზით. 

o უზრუნველყონ კონფლიქტის 
ტრანსფორმაციის პროცესში 
დევნილთა როლთან დაკავშირებით 
დამოუკიდებელი პოლიტიკის 
ჩამოყალიბება და მისი გამიჯვნა 
ჰუმანიტარული პროცესებისგან. 

o შეიმუშაონ  კონფლიქტის 
ტრანსფორმაციასთან 
დაკავშირებული სამშვიდობო 
პროცესების შესახებ დევნილთა 
თემთან ანგარიშგების მექანიზმები. 

o აწარმოონ საჯარო კამპანიები 
(სოციალური რეკლამის ან სხვა 
სახით) დევნილთა შესახებ 
საზოგადოებაში არსებული 
სტერეოტიპული შეხედულებების 
დასაძლევად. 

საქართველოში მოქმედ არასამთავრობო 
ორგანიზაციებს: 

o აწარმოონ საჯარო კამპანიები 
დევნილთა შესახებ საზოგადოებაში 
არსებული სტერეოტიპული 
შეხედულებების დასაძლევად; 

o აწარმოონ დევნილთა ტრავმული 
გამოცდილების მიმართულებით 
მუშაობა, როგორც შიდა 
საზოგადოებრივი დიალოგის 
ნაწილი; 

o უზრუნველყონ 
ტრანსფორმაციული მიდგომების 
შესახებ ცნობიერების ამაღლება,  
რომლის ფარგლებშიც მოხდება 
ტრანსფორმაციის, როგორც 
კონფლიქტის შესაძლო 
დარეგულირების აუცილებელ 
წინაპირობად და არა 
ალტერნატივად განხილვა. 

o შეიმუშაონ სამშვიდობო პროცესში 
დევნილთა, როგორც რესურსის, 
ინტეგრაციის სტრატეგია, მათ 
შორის, ორმხრივი დიალოგის 
პროცესში. 

 

 

ინფორმაცია ავტორის შესახებ 

 

მიხეილ ჯახუა არის მშვიდობის აქტივისტი, იურისტი. იგი მრავალი წელია მონაწილეობს 
სამშვიდობო დიალოგის პროცესში. მუშაობს კონფლიქტის ტრანსფორმაციასა და წარსულის 
გადააზრებაზე.   

 


